
Assalamualaikum Warahmatullahi Wabarakatuh,

Salam Maju Johor dan Salam Malaysia Madani

SALUTASI

Yang Berhormat Tuan Ling Tian Soon,

Exco Kesihatan dan Alam Sekitar Negeri Johor
Yang Berbahagia Dato’ Haji Roslan bin Rani
Timbalan Ketua Pengarah Perhutanan (Dasar dan Perancangan)

Jabatan Perhutanan Semenanjung Malaysia

Yang Berusaha Encik Mohd Syahrir Azrin bin Salleh

Pengarah Perhutanan Negeri Johor

Pegawai-pegawai Kanan Jabatan Perhutanan Negeri Johor;

Penyelidik-penyelidik dari pelbagai Institusi Pengajian Tinggi Awam dan

Swasta, Institusi Penyelidikan/ Agensi/ Jabatan Awam dan Swasta;

Pemimpin masyarakat, Pertubuhan Bukan Kerajaan (NGO), Komuniti

Setempat dan pelajar sekolah dari Daerah Mersing;

serta Urus Setia Eksplorasi Biodiversiti di Rangkaian Ekologi Central Forest

Spine Hutan Simpan Lenggor dan Hutan Simpan Mersing, Johor.




PENDAHULUAN

1. Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan limpah kurnia-Nya jua, dapat kita
bersama-sama berkumpul bagi menjayakan Majlis Pembukaan Eksplorasi
Biodiversiti di Rangkaian Ekologi Central Forest Spine Hutan Simpan

Lenggor dan Hutan Simpan Mersing, Johor pada pagi ini.

SUMBER HUTAN DAN KHAZANAH BIODIVERSITI NEGARA

Yang Berbahagia Dato’-Dato’, Tuan-tuan dan Puan-puan yang

dihormati sekalian,

2. Malaysia merupakan sebuah negara yang amat bertuah kerana
dikurniakan kekayaan biodiversiti yang tinggi serta hutan tropika yang
menjadi khazanah semula jadi bernilai tinggi. Sejak Sidang Kemuncak Bumi
di Rio de Janeiro pada tahun 1992, Malaysia kekal komited untuk
mengekalkan sekurang-kurangnya 50 peratus keluasan tanah negara
sebagai kawasan berhutan dan litupan pokok. Sehingga kini, negara
berjaya mengekalkan 54.35 peratus kawasan berhutan, manakala
Semenanjung Malaysia merekodkan keluasan hutan sebanyak 5.72 juta

hektar, bersamaan 43 peratus keluasan tanahnya.

3. Malaysia juga diiktiraf sebagai antara negara terbaik dunia dalam
pengurusan hutan tropika secara lestari, dengan lebih 6.94 juta hektar
hutan disijilkan di bawah Malaysian Timber Certification Scheme
(MTCS) dan diiktiraf oleh Programme for the Endorsement of Forest
Certification (PEFC).



4, Komitmen Jabatan Perhutanan Semenanjung Malaysia (JPSM)
bersama Kementerian Sumber Asli dan Kelestarian Alam (NRES) bagi
mengekalkan dan memelihara kepelbagaian biologi khususnya dalam HSK
di negeri-negeri diperkukuhkan dengan penggubalan Dasar Perhutanan
Malaysia dan Dasar Perhutanan Semenanjung Malaysia. Melalui
penggubalan dasar baharu ini, salah satu teras yang diberi keutamaan
adalah meningkatkan konservasi kepelbagaian biologi hutan dalam
memelihara dan memulihara  kepelbagaian  biologi  hutan  bagi
mengelakkan kemerosotan ekosistem, kepupusan spesies dan penurunan

sumber genetik hutan.

5. Aspek pemeliharaan kepelbagaian biologi turut diperkukuhkan
dalam Dasar Kepelbagaian Biologi Kebangsaan atau DKBK 2022-2030.
Salah satu usaha yang dilaksanakan oleh pihak Kementerian melalui
Kerajaan Persekutuan bagi pemeliharaan dan pemuliharaan biodiversiti
adalah dengan menyediakan insentif kewangan bagi konservasi biodiversiti
dan hutan (Ecological Fiscal Transfer for Biodiversity Conservation - EFT)
bagi melaksanakan program dan aktiviti pemeliharaan dan pemuliharaan

hutan dan kepelbagaian biologi di peringkat negeri.

MATLAMAT PENGANJURAN EKSPLORASI  BIODIVERSITI DI
RANGKAIAN EKOLOGI CENTRAL FOREST SPINE

Yang Berbahagia Dato’-Dato’, Tuan-tuan dan

Puan-puan yang dihormati sekalian,

6. Central Forest Spine atau ringkasannya CFS adalah gabungan

8 kompleks hutan yang terdiri daripada kawasan Hutan Simpanan Kekal



(HSK), Hutan Tanah Kerajaan (HTK), Taman Negara, Taman Negeri, Rizab
Hidupan Liar, kawasan pertanian dan kawasan tepu bina yang menjadi
tulang belakang Kawasan Sensitif Alam Sekitar (KSAS) di Semenanjung
Malaysia. Keluasan kawasan CFS adalah 6.71 juta hektar yang mana
80% daripadanya melibatkan HSK. Pengurusan dan pembangunan
kawasan CFS adalah berpandukan kepada Pelan Induk Rangkaian
Ekologi Central Forest Spine 2022 (PIRECFS 2022).

7. PIRECFS 2022 telah diluluskan dalam Majlis Perancang Fizikal
Negara (MPFN) Ke-40 BIil.1/2022 pada 20 Julai 2022. Pelaksanaan
PIRECFS 2022 merupakan pelan jangka panjang untuk tempoh 2022
hingga 2040 melibatkan 8 negeri, iaitu Kedah, Perak, Kelantan,
Terengganu, Pahang, Johor, Negeri Sembilan dan Selangor. Pelan
Induk ini telah mengenal pasti 39 Rangkaian Ekologi Central Forest Spine
(RE CFS) yang perlu dibangunkan terdiri daripada 20 Rangkaian Ekologi
Utama dan 19 Rangkaian Ekologi Sekunder.

8. Penganjuran Eksplorasi Biodiversiti di Rangkaian Ekologi
Central Forest Spine, Hutan Simpan Lenggor dan Hutan Simpan
Mersing, Johor pada 18 hingga 22 Mei 2026 dengan kerjasama Jabatan
Perhutanan Negeri Johor merupakan satu langkah strategik bagi
memperkukuh pelaksanaan objektif PIRECFS 2022 melalui pemantauan

biodiversiti secara komprehensif.

9. Saya dimaklumkan bahawa eksplorasi ini merupakan
penganjuran Kkali pertama yang dilaksanakan bagi memenuhi
pelaksanaan inisiatif yang telah digariskan di dalam Pelan Induk Rangkaian
Ekologi Central Forest Spine (PIRECFS) 2022.



10. Objektif penganjuran Eksplorasi Biodiversiti di Rangkaian Ekologi
Central Forest Spine, Hutan Simpan Lenggor dan Hutan Simpan Mersing,
Johor adalah untuk memahami kefungsian (funtionality) dan
ketersambungan (connectivity) hutan dan koridor melalui pemantauan
biodiversiti yang komprehensif; membantu usaha pemeliharaan habitat dan
pengurusan bersepadu melalui pemantauan sumber biodiversiti secara
komprehensif; serta untuk mencapai matlamat Pelan Induk Rangkaian
Ekologi Central Forest Spine (PIRECFS) 2022.

PENYERTAAN PESERTA EKSPLORASI BIODIVERSITI DI RANGKAIAN
EKOLOGI CENTRAL FOREST SPINE

Yang Berbahagia Dato’-Dato’, Tuan-tuan dan Puan-puan yang

dihormati sekalian,

11. Saya dimaklumkan bahawa Eksplorasi Biodiversiti di Rangkaian
Ekologi Central Forest Spine ini melibatkan penyertaan seramai 120
peserta terdiri daripada penyelidik, institusi pengajian tinggi, agensi
kerajaan, badan bukan kerajaan dan pakar pelbagai disiplin.
Penglibatan rentas sektor ini amat penting kerana pemuliharaan biodiversiti
memerlukan pendekatan menyeluruh yang merangkumi aspek ekologi,

flora, fauna, geologi, sosioekonomi, bioinformatik dan kecerdasan buatan.

12. Saya merakamkan setinggi-tinggi penghargaan kepada semua
universiti, institusi penyelidikan, agensi kerajaan dan organisasi yang terlibat

atas komitmen serta kerjasama dalam menjayakan eksplorasi ini.

13. Saya berharap program eksplorasi ini akan berjaya menghasilkan

data saintifik yang komprehensif berkaitan status semasa biodiversiti



flora dan fauna di Rangkaian Ekologi CFS, khususnya di Hutan Simpan
Lenggor dan Hutan Simpan Mersing. Maklumat yang diperoleh kelak akan
menjadi asas penting dalam memperkukuh perancangan, pelaksanaan
inventori biodiversiti secara sistematik, serta menyokong usaha
pemeliharaan dan pemuliharaan Rangkaian Ekologi CFS secara lebih

berkesan, bersepadu dan mampan.

PENYERAHAN SURAT HASRAT (Lol) ANTARA JABATAN PERHUTANAN
NEGERI JOHOR DAN UNIVERSITI TUN HUSSIEN ONN MALAYSIA (UTHM)

Yang Berbahagia Dato’-Dato’, Tuan-tuan dan Puan-puan yang

dihormati sekalian,

14. Majlis pada hari ini turut menyaksikan pemeteraian Surat Hasrat
antara Jabatan Perhutanan Negeri Johor dan Universiti Tun Hussein Onn
Malaysia (UTHM) bagi pembangunan Living Lab Central Forest Spine

Mersing, Johor.

15. Inisiatif ini amat signifikan dalam memperkukuh sinergi antara
kerajaan dan institusi akademik melalui platform penyelidikan, pendidikan,

inovasi dan pembangunan kapasiti berasaskan landskap sebenar.

16. Adalah menjadi harapan saya agar kerjasama strategik ini akan
terus diperkasakan dan diperluaskan pada masa hadapan melalui
penglibatan lebih ramai penyelidik, pelajar, agensi teknikal, komuniti
tempatan dan pihak industri, seterusnya menjadikan Living Lab CFS
Mersing sebagai pusat kecemerlangan penyelidikan dan pemuliharaan
biodiversiti yang mampu memberi manfaat besar kepada negara dan

generasi akan datang.



SAHABAT CFS

Yang Berbahagia Dato’-Dato’, Tuan-tuan dan Puan-puan yang

dihormati sekalian,

17. Dalam mendepani cabaran pembangunan, perubahan guna tanah
dan tekanan terhadap sumber asli, usaha memelihara rangkaian ekologi ini
memerlukan komitmen yang berterusan dan pendekatan yang lebih inklusif.
Kejayaan agenda pemuliharaan tidak boleh digalas oleh kerajaan semata-
mata, sebaliknya memerlukan penglibatan aktif masyarakat. Atas dasar ini,
Program Sahabat CFS diwujudkan sebagai platform strategik untuk
memperkukuh  peranan komuniti setempat sebagai rakan
pemuliharaan dalam menjaga, memantau dan melindungi kawasan

rangkaian ekologi.

18. Komuniti setempat merupakan barisan hadapan yang
berperanan sebagai mata dan telinga kerajaan dalam menyalurkan
maklumat berkaitan pencerobohan hutan, pemburuan haram, konflik
hidupan liar dan ancaman lain. Pendekatan ini mencerminkan komitmen
kerajaan dalam melaksanakan agenda pemuliharaan secara inklusif
berteraskan whole-of-government, whole-of-society dan whole-of-

nation.

PENUTUP

Yang Berbahagia Dato’-Dato’, Tuan-tuan dan

Puan-puan yang dihormati sekalian.



19. Kerajaan melalui Kementerian Sumber Asli dan Kelestarian Alam
akan terus memperkukuhkan pelaksanaan Pelan Induk Rangkaian Ekologi
Central Forest Spine (PIRECFS 2022) melalui kerjasama erat bersama
kerajaan negeri, jabatan dan agensi berkaitan, pihak swasta, pertubuhan

bukan kerajaan (NGO), institusi akademik serta komuniti tempatan.

20. Saya amat percaya bahawa kekuatan kolaborasi dan semangat
kebersamaan merupakan kunci utama dalam memastikan rangkaian ekologi

negara dapat terus dipelihara demi kesejahteraan generasi masa hadapan.

21. Saya ingin menyeru kepada seluruh komuniti yang terlibat agar
terus memainkan peranan aktif sebagai Sahabat CFS. Jadilah ejen
perubahan dan duta kecil pemuliharaan di kawasan masing-masing.
Peliharalah hutan dan alam sekitar bukan sahaja demi kepentingan hari ini,
tetapi sebagai warisan yang akan diwariskan kepada generasi anak cucu

kita pada masa hadapan.

22. Sesungguhnya, memelihara alam sekitar bukan sekadar
tanggungjawab kerajaan semata-mata, tetapi merupakan amanah bersama
yang perlu dipikul oleh seluruh rakyat Malaysia demi memastikan khazanah

alam negara terus lestari dan terpelihara.

23. Sebelum saya mengakhiri ucapan, izinkan saya menitipkan

serangkap pantun:

Burung enggang terbang melata,
Hinggap sebentar di dahan meranti;
Eksplorasi biodiversiti membuka fakta,

Memperkukuh pemuliharaan warisan bumi.



24. Dengan lafaz suci Bismillahirrahmanirrahim, saya dengan ini
merasmikan Pembukaan Eksplorasi Biodiversiti di Rangkaian Ekologi
Central Forest Spine Hutan Simpan Lenggor dan Hutan Simpan

Mersing, Johor.

Sekian,
Wabillahi Taufiq Walhidayah Wassalamualaikum
Warrahmatullahi Wabarakatuh.

YB Tuan Syed Ibrahim bin Syed Noh
Timbalan Menteri Sumber Asli dan Kelestarian Alam
19 Mei 2026



